СЛУЖБА ОБЩА МУЧЕНИКУ ЕДИНОМУ





Вечер, на Господи, воззвах, стихиры, глас 4-й:


Подобен: Всехвальнии мученицы:





Сердечною правостию Бога Необъименнаго, разумев, всечестне, в Того веровал еси несумено, блаженне, соблюд неизреченная Его повеления спасительная, изящне премудре пострадав терпеливно, Царство восприял еси недвижимое.





Кровию твоею честною землю освятил еси, и скверныя крови упразднил еси, приносимыя бесом беззаконно, и венец нетленный приял еси, на версе твоем, всечестне, темже молися даровати душам нашим мир и велию милость.





Освящаеми есмы, твоя священная борения и подвиги славящии, мучениче всечестне, имярек, имиже согражданин Ангелом был еси, и всем страстотерпцем сопричастник. С нимиже молися даровати душам нашим мир и велию милость.





Слава, и ныне, Богородичен:


Увы мне, что буду, ум и душу и тело осквернив прегрешеньми; что сотворю; како же избегну пламене нестерпимаго; нерешимых уз и вечных; но о, Всенепорочная, прежде конца моли Сына Твоего подати ми оставление.





Крестобогородичен: Своего Агнца, Агница и Непорочная Владычица, на Кресте яко видящи, вида не имуща ниже доброты, увы мне, рыдающе глаголаше: где доброта Твоя зайде, Сладчайший; где благолепие; где благодать блистающая зрака Твоего, Сыне мой Вселюбезнейший;





Аще имать самогласен, Слава, глас 6-й:


Днесь вселенная вся страстоносца просвещается зарями, и Божия Церковь цветы украшаема мучениче, имярек, вопиет ти: угодниче Христов, и предстателю теплейший, не престай молити о всех рабех твоих.





И ныне, Богородичен:


Бога из Тебе Воплотившагося разумехом, Богородице Дево: Того моли о спасении душ наших.





Крестобогородичен.


Подобен: Всю отложивше:


Агнца Своего, Агница Нескверная древле, и Непорочная Владычица, на Крест воздвизаема яко виде, Матерски восклицаше и удивляющися вопияше: что видение сие, Чадо Сладкое, новое и преславное; како людие неблагодарнии судищу Пилатову предают Тя, и осуждают смертию Живота всех; но пою Твое неизреченное, Слове, снизхождение.





Аще ли празднуеши с полиелеем, глаголи Богородичен воскресен:


Кто Тебе не ублажит, Пресвятая Дево? Кто ли не воспоет Твоего Пречистаго Рождества? Безлетно бо от Отца Возсиявый Сын Единородный, Тойже от Тебе, Чистыя, пройде, неизреченно воплощся:  естеством Бог Сый и естеством быв Человек нас ради;  не во двою лицу разделяемый,  но во двою естеству неслитно познаваемый.  Того моли, Чистая Всеблаженная,  помиловатися душам нашим.





Вход. Прокимен дне.


И чтения три.








На стиховне стихиры, глас 4-й:


Подобен: Яко добля:


Многообразными мучении, лютый мучитель казнем злым предав казнити многострадальное и многотерпеливое тело твое, Богомысленне, имярек, не отверглся еси Христа, ни кумиром пожерл еси, но терпел еси, яко иному страждущу, ожидая будущаго воздаяния и безсмертнаго Богословия.





Стих: Праведник, яко финикс процветет, яко кедр, иже в Ливане, умножится.


Воздвижен и стружемь, и камением посыпаемь, и железом ураняемь, и мечем скончаваемь, непреклонен пребыл еси, на камени умнем душу твою водрузив. И сего ради Ангельским ликом сочетался еси, Света Невечерняго сподобляемь.





Стих: Насаждени в Дому Господни, во дворех Бога нашего процветут.


Исцеление дарований желающим, источают, славне, твоя мощи, потопляют страсти и недуги, имярек, и разоряют лукавых демонов толпы: напаяют же верных сердца, прозябающая добродетелей плоды Божественныя, и благочестия разумение.





Слава, глас 6-й:


Приидите, мучениколюбцы вси Христова страстотерпца, течение совершивша,  благочестно прославим, имярек, славнаго: сей бо змиеву главу сокруши, и кровию землю освяти, от сущих зде преставися к вечным жилищем: и от Вседержительныя руки подвигов почесть прият, просит очищения душам нашим и велия милости.





И ныне, Богородичен:


Богородице, Ты еси Лоза Истинная, Возрастившая нам Плод Живота, Тебе молимся, молися, Владычице, со святыми Апостолы и всеми святыми, помиловати души нашя.





Крестобогородичен:


Пречистая, яко виде Тя на Кресте повешена, плачуще, вопияше Матерски: Боже Мой, Сладчайшее Чадо мое, како терпиши страсть поносную;





Тропарь во уставе, аще же ни, сей тропарь, глас 4-й:


Мученик Твой, Господи, имярек, во страдании своем венец прият нетленный от Тебе, Бога нашего: имеяй бо крепость Твою мучителей низложи, сокруши и демонов немощныя дерзости, того молитвами спаси души наша.





Слава, и ныне, Богородичен или Крестобогородичен.














